
3. Ongietorria eta aurkezpena 

Mónica Pedreirak hasiera eman dio saioari, eta egun onak eman dizkie parte 

hartzaile guztiei. Think Tankeko taldean parte hartzaile berriak daudela azaldu, eta Think 

Tankaren helburua gogorarazi du: «Bidezko trantsizio energetikoaz ari garenean, 

herritarren beharretara bideratzen jakin behar dugu. Industriari ere begiratu behar zaio, 

baita energiarekiko mendetasuna murrizteko aukera emango digun eredu berri bati ere. 

Trantsizio energetikoak ekonomia, enplegua eta ongizatea ditu xede. Horregatik, 

ibilbide orri bat ezarri nahi dugu Gipuzkoarako, eta administraziotik zer egin behar 

dugun finkatu».     

 

4. Lehen saioko ondorioak aztertzea 

 Mónica Pedreirak azaldu du lehen saioan alderdi zehatzetan jarri zela arreta. 

Horietako bat trantsizio energetikoaren garrantzia izan zen. «Gogoeta labur bat egin 

genuen Gipuzkoan egiten ari denaren eta dauden indargune eta ahulguneen gainean. 

Era berean, informatu eta kontzientziatu beharraz aritu ginen, erakundeetatik 

abiarazten ditugun proiektuak errealitatetik urrun daudelako». Mónica Pedreirak hitz 

egiten jarraitu du, eta adierazi du informazio gehiegi dagoela eta herritarrak 

informatuegiak egoten hasi direla: «Zer mezu zehatzi erantzun behar zaio? Laguntza, 

informazio eta prestakuntza muga bat dago». Gaineratu du trantsizio energetikoa auzi 

ekonomiko eta sozial ere bihurtu dela.  

Saioaren bigarren zatiaren inguruan, azaldu du ekintzak, proposamenak eta 

ideiak aztertzen hasi zirela. «Lurralde mailan bulego independente bat izateko beharraz 

hitz egin zen, baita finantzaketa publikoarekin bultzatutako proiektu pilotuak abian 

jartzeaz ere, trantsizio energetikoari buruz ari garenean zer inbertsio behar dugun 

identifikatzeko». 

5. Ingurumeneko eta Obra Hidraulikoetako Departamentuaren 

programa eta jardueren aurkezpena  

Garbiñe Olaberriak Gipuzkoako Foru Aldundiak abian dituen lanak, programak 

eta jarduerak azaldu ditu. «Ahulguneak eta indarguneak identifikatzea interesatzen 

zaigu. Gure ustez, interesgarria da formatuei eta proposamenei erreparatzea. Trantsizio 

energetikoak herritarrak ahalduntzea eskatzen du: nolako kontsumo energetikoa duten 

eta kontsumo horrek zer ondorio dituen jakin dezatela». Argitu programa aurkeztu du, 

zeinak erreminta kutxa bat proposatzen duen, herritarrek beharrezko ezagutza izan 

dezaten eta energia kontsumoari buruzko erabaki egokiak hartu ahal izan ditzaten. 

«Ekintza hierarkiari erantzun nahi diogu. Erabili ditugun formatuak, adibidez, online 

tailerrak eta aurrez aurrekoak dira. Bestalde, Argitu Kit etxeko autodiagnostikoa egiteko 

erremintak dituen maleta bat da. Kitak eskuliburu bat du. Etxetresna elektriko 

bakoitzaren kontsumoa neurtzeko entxufe bat. Tenperatura aldeak hautematen dituen 

termometro bat. Guztia ere herritarra bere energia ohiturei buruz pentsatzen has 

dadin». Era berean, azaldu du aholku batzuk bildu dituztela, pixkanaka har daitezkeen 

neurrien berri emateko. 

Jarraian, esan du prestakuntza ikastaro batzuk abiarazi dituztela Usurbilgo 

Lanbide Heziketako Ikastetxe Integratuan, erosketa, kudeaketa, mantentze-lanak, 

eraikinen monitorizazioa, klimatizazioa eta energiari buruzko gai espezializatuak 

ulertzeko. «Profesionalentzako jardunaldi teknikoak dira».  

Mónica Pedreirak hartu du hitza, eta adierazi du Gipuzkoako Foru Aldundiak 

bultzatu nahi duen ekintza nagusietako bat herritarren energia komunitateak direla. 

«Administrazioen arteko gobernantza eredu bat da; haren bidez, Gipuzkoako 

mendekotasun energetikoari aurre egin nahi zaio. Energiarekiko mendekotasuna 

lurraldearen ahulgune bat da. Horregatik, energia komunitateak proposatzen dira 

herritarrentzat, saltoki txikientzat nahiz zerbitzuen sektorearentzat, energia 

demokratizatzeko. Prozesu gardena eta bermeduna izatea nahi dugu: horretarako, 

proiektuek denbora errealeko monitorizazio bat izango dute, energia komunitate 

bakoitzak zenbat sortzen duen eta zer aurrezten duen kalkulatzeko. 21 udalerrirekin 

sinatu ditugu hitzarmenak, eta urrian jarri nahi dugu abian». Jarraian, adierazi du 

Gipuzkoak baduela abantaila bat lurralde gisa: «lurraldearen hirigintzako 

antolamenduari eta garapenari esker, gure enpresa txikia eta ertaina oso 

kontzentratuta dago. Industriarekin lanean ari gara errentagarritasuna, aukerak eta 

sinergiak identifikatzeko». Gaineratu duenez, lurralde industrial gisa, badira 

aprobetxatzen ari ez diren zenbait indargune: «bero industrialaren aprobetxamendua, 

adibidez, deskarbonizatzen laguntzen digun energia iturri bat da». 

Garbiñe Olaberriak hartu du hitza, eta azaldu du Gipuzkoako Foru Aldundiak 

hainbat lankidetza hitzarmen dituela eskualdeko garapen agentziekin. «Lankidetza 

hitzarmen horien bidez, energiaren arloko azterlan eta lan guztiak bultzatzen ditugu. 

Aurkezpena amaitzeko, gaineratu du Aldundiak zenbait neurri jarri dituela martxan, hala 

nola dirulaguntza deialdiak, sozietateen gaineko zergako kenkariak eta pertsona fisikoen 

gaineko zergako kenkariak.    

 

          

6. Eztabaida 

Dinamika aurkeztean, Mónica Pedreirak adierazi du lurraldeak badituela 

indargune batzuk eta horietan lanean jarraitu behar dela. «Esandakoan oinarrituta, egin 

nahi dituzuen ekarpen guztiak. Esan zer egin beharko genukeen eta zer egiten ari ez 

garen». 

Leire Goienetxeak azaldu duenez, «zuek ekarpenak egitea da ideia: ikuspuntuak, 

sektorea, esperientzia eta arloa. Zuen esperientziatik abiatutako eztabaida ireki bat 

izango da. Nahi duzuenean has zaitezkete ekarpenak egiten». 

Jon Eguesek, Egutegui Reciclados enpresakoak, azaldu du energia oso 

garrantzitsua dela bere jarduerarako. «Ikusten dut arreta handia jartzen diozuela 

energia fotovoltaikoari, baina badira beste aukera batzuk ere». 

Mónica Pedreirak Jon Eguesi erantzun dio ez dutela ildo hori soilik lantzen. 

«Lurraldearen kasuistikara egokitzen joan behar dugu. Eguzki energia oso bizkor 

ezartzen da. Baina eguzki energia ez da berez erantzuna izango. Erabat ados nago 

zurekin». 

Asier Maizteguik hartu du hitza, Tecnalia Research and Innovation 

erakundekoak, eta azaldu du makro estrategiak eta politikak funtsezkoak direla 

lurraldean hainbat proiektu abian jartzeko, ETE-entzat zein herritarrentzat. 

Euskal Herriko Unibertsitateko Aitor Urrestik zorionak eman dizkie Gipuzkoako 

Foru Aldundiko langileei egindako lanagatik eta etorkizunari begira egiten ari diren 

guztiarengatik. Ideia berriak emateko, herritarren eta mugikortasunaren eremua aipatu 

du. «Autokontsumoan eta energia komunitate bereko kideentzako mugikortasun 

partekatuko estrategietan zentratu beharko genuke. Eskaria eta kontsumoa 

elektrifikatuz joango dira. Autokontsumoaren ikuspegitik, energia komunitateak oso 

interesgarriak dira: proiektu garrantzitsuak egin daitezke eta Gipuzkoa mapan jarri». 

Mónica Pedreirak, Aitor Urrestiri erantzunez, esan du energia komunitateen 

hitzarmenetan sartu diren udalerri guztietan gehitu dutela mugikortasunaren gaia, 

lehen aipatu ez bada ere. "Mugikortasun partekatua egin nahi dugu".  

Eugenio Mitxelenak, Euskabeako gerenteak, hartu du hitza, bezeroarekin 

monitorizazio etengabea eta proaktiboa egitea zein garrantzitsua den azpimarratzeko. 

«Krisi egoera hau guztiok pilak jartzeko aukera bat da. Badaude tresna bideragarri eta 

demokratikoak, guztiok egin behar duguna egin dezagun».   

Javier Monterok, Gipuzkoako Finka Administratzaileen Lurralde Elkargokoak 

(CAFGUIAL), laguntzak azkar kudeatzeko eskatu dio Administrazioari. "Arin eta argi 

aurkez dezala dokumentazioa». 

Kanpezuko Ainhoa Gonzalezek azaldu du bere taldea energia birgaiketan aritzen 

dela. «Komunitateek beren ezaugarriak dituzte. Guk oso kontsumo handia dugu, eta oso 

epemuga argia dugu hidrokarburoaren erabilera alde batera uzteko. Izugarri kezkatzen 

gaitu horrek. 2024an ezingo ditugu erabili energia iturri horiek. Zer gertatuko da datozen 

urteetan? Ez dakigu zer norabide hartu, eta berehala egin behar dugu zerbait».  

Mónica Pedreirak, hitza hartu, eta esan du trantsizio energetikoaren helburua 

lurraldea deskarbonizatzea dela. «Hamabost egunetan beste lizitazio bat aterako dugu. 

Lurraldeko ekoizpen sektore guztiekin, zuen sektoreetan zer egoeratan zaudeten zehaztu 

eta jakin nahi dugu, zehatz-mehatz. Hainbat proiektu pilotu ditugu, baina egia da 

Gipuzkoarako ez dagoela ibilbide orririk».  

IKEIko Timoteo Perezek azaldu duenez, karbono aztarna kalkulatzen ez bada, 

nekez lortuko da deskarbonizazioa. «Enpresa eta sektore bakoitzak bere teknologiak 

beharko ditu. Gipuzkoa mailan diagnostikorik egin gabe, nekez lortuko dugu hori. Dena 

lerrokatuta eta ondo pentsatuta egon behar da. Beraz, enpresa mailako ibilbide orri bat 

behar dugu, zer egin daitekeen esango digun argazki bat». Honako hau adierazi du 

energia komunitateei buruz: «nahiago genuke energia komunitateak administrazio 

kontuak soilik izango balira. Benetako arazoa zera da, zaila egiten zaigula beste enpresa 

batzuekin eta gure auzokoekin lankidetzan aritzea. Horixe da energia komunitateen 

erronka: lankidetzan aritzen ikastea». 

Mónica Pedreirak esan du hausnarketak oso interesgarriak eta egokiak direla, 

eta energia eolikoaren gaiari heldu dio. «Ez dugu lurralde esparru sektorialik energia 

eolikoa onartutako arau esparruan integratzeko. Antolamendu plan bat falta zaigu». 

Jesús Alquézarrek itsasoko energia eolikoari buruz hausnartzeko hartu du hitza. 

«Euskadin, itsasoko energia eolikoaren arazoa da ez dagoela nahikoa haizerik. Europa 

mailan mapa batzuk daude. Kantauri aldean, Galizia eta Asturiasko eremu batzuk dira 

potentzial handienekoak. Ez dakigu zer bideragarritasun duen horrek. Daukagun 

orografia daukagu. Prest egongo al ginateke, adibidez, Jaizkibelen parke eoliko bat 

jartzeko? Eskala handian, nik ez diet Gipuzkoan potentzial handirik ikusten eolikoei». 

Emaúseko Javier Pradinik beste eztabaida bat ireki du: adierazi du Emaús ez dela 

herritar bat, jabeen erkidego bat, industria edo ETE bat. «Sektore bat ordezkatzen dut, 

elkarte eta fundazioena. Interes orokorreko jarduera ekonomiko bat gara, eta guri ere 

eragiten digu bizi dugun honek guztiak. Beraz, guk ere konponbideak bilatu nahi ditugu 

bizitzen ari garen honetarako guztirako».  

Maider Ballesterosek azaldu du mugikortasunari dagokionez enpresek gutxi 

dutela egiteko. Hala ere, enpresen kokalekuak garrantzi handia duela adierazi du: 

«Guztioi dagokigun kontu bat da». 

 

 

 

7. Ebaluazioa eta itxiera 

Saioa ixteko, Mónica Pedreirak esan du erronka bat izango dela informazio guztia 

helaraztea, herritarrak trebatzea eta komunikazioa prestatzea. Gaur azaldu diguzuen 

guztia aztertuko dugu, eta bilkurako akta bidaliko dizuegu, bai eta ekarpenak jasotzen 

dituen dokumentu bat ere. Irailean, planteamendu askoz ere zehatzagoa ekarriko 

dizuegu. Lurraldeko deskarbonizazio estrategia aberasten joan nahi dugu». Amaitzeko, 

bertaratzeagatik eskerrak eman dizkie parte hartzaile guztiei, eta hurrengo saiora arte 

agur esan die.     

8. Eranskinak 

a. Lanerako 12. dokumentua 

 

THINK TANK 

SUSPERRALDI BERDEARI BURUZKO EZTABAIDA GUNEA 

12. lan dokumentua 

5. saioa, II. zikloa 

2022ko ekainaren 20a 

 

Joan den apirilaren 25ean, lan bloke berri bati ekin genion Green Recovery Think 

Tankaren bigarren zikloaren barruan. Trantsizio energetikoari buruzko bloke bat da: 

«Bidezko trantsizio energetikoa. Gipuzkoako eredua».  

Ekintza eta proiektu esperimentalen ibilbide orria zirriborratzen hasteko asmoz, 

horrela lurraldeak neutraltasun klimatikoa eta ekonomiaren deskarbonizazioa lortzeko 

politika egokiak ezarri ahal izan ditzan, gai hauek lantzen hasi zen eztabaida taldea: 

Zergatik da garrantzitsua trantsizioa? Zergatik da garrantzitsua trantsizioari berehala 

ekitea? Zer egiten ari da Gipuzkoa gaur-gaurkoz ildo horretan? Zer indargune eta 

ahulgune ditu? Non jarri behar dugu fokua? Gainera, besteak beste, Gipuzkoako 

2050erako Jasangarritasun Energetikoaren Estrategiaren zazpi jarduketa ildoak aztertu 

ziren. Hiru taldetan landu ziren gai horiek eta erlazionatutako beste zenbait: 

herritarrak, merkataritzaren eta zerbitzuen sektorea, eta ETEak.  

Jarraian, lan saioan egindako ekarpenen laburpena aurkeztuko da. 

«BIDEZKO TRANTSIZIO ENERGETIKOA. GIPUZKOAKO EREDUA» SAIOAREN 

LABURPENA, EKARPENAK ETA ONDORIOAK. 

Green Recovery Think Tankaren ekainaren 20ko saioan, Gipuzkoako Foru Aldundiko 

Ingurumeneko eta Obra Hidraulikoetako Departamentuaren programak eta jarduerak 

eztabaidatu eta aztertu dira. Jarraian agertzen diren mapetan, talde dinamikako parte 

hartzaileek emandako erantzunak jasotzen dira.  

b. Aurkezpena: Bidezko trantsizio energetikoa herritarrentzat 

c.  Talde dinamikaren emaitzak 

